RPS 11: Krewe en aartappels vir genade (vir die wintertyd)
Begin (aktuele aanknooppunt): 

Krewe, twee sakke aartappels en God se genade besing 

’n Pinkstergeleentheid van tien dae by Lambertsbaai, ’n vissersdorpie aan die Kaapse Weskus is werklik besonders. 

Elke dag begin met sy kwota mis soos die koue seelug en die warm landlug vroegoggend bots. Die koue kleef aan die wange en almal asem rookwasempies uit. Dit is nie lank nie, en jy weet jy is in die kontrei van storiesvertel en lekker lag voor die knetterplesier van ŉ houtvuur wat aanmekaar brand. Dis wyle Tolla van der Merwe se wêreld. Hierdie wêreld vat aan jou hart en is kos vir jou geloof.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Die kos en die water en die wyn en die mense is net anders, meer aards – sout van die aarde. Jy bou spoedig ŉ nuwe verhouding met die krewe op jou bord en ook die gebruiklike vleisie en jy lag en slag saam met die inwoners ŉ “hoender vir ŉ slaaitjie!” 
Elke oggend vanaf halfses (!) roep die kerkklok vanuit die toring waarop ŉ skip as weerhaan pronk. Presies om halfsewe kom ene Japie by die orrel uit. Hy besiel die gemeente met begeleiding vir samesang wat die oggendkoue uit mense se hart verdryf. Hy trakteer jou op sy wye repertoire: van liedere uit die Liedboek af tot by Vlam se liedere, hartsgebede uit Taizé, sy eie skeppings en die dierb’re Hallelujas. En die prediker staan op ŉ boot as kansel, en breek die Woord deur die oggendmis wat stadigaan buite die kerkvensters begin lig. 

Die kuier ná die tyd saam met die oom, die voorsanger wat die gemeentesang voorvat, is inspirerend. Sy oë begin blink as hy van sy gunstelinglied vertel. Maar daar is een probleem. Japie op die orrel wil nie meer so gereeld daardie lied speel soos die voorsanger dit graag sou wou hê nie. Maar hy weet al – Hy bring net vir Japie ’n sak aartappels, nee twee sakke ... dan kan Japie nie anders nie. Hy móét dit dan speel.Dan klink dit in Afrikaans en Engels deur die kerk: “Genade onbeskryflik groot!” Amazing Grace, how sweet the sound ... Ja, hoe soet klink die klanke – die lied wat gaan oor God se amazing grace in Japie en ons almal se lewe.

Bestemming (die doel en uitkomste): Aktuele preektema – raakpunte met die evangelie vir geloofsvorming:

Die vreemde aartappel-transaksie tussen die vurige voorsanger en Japie oor die orrel, en die resultaat, dra vir my stil verkondiging uit. Hier kan ons ’n paar hoof-aksente uitlig:

· As die besef van die “genade in jou lewe” eers posgevat het, kan jy nie anders as musiek maak nie. 

· Jy maak rimpels deur jou soort getuienis, soms sonder dat jy dit weet. En die onopsigtelike “goeie dade” is die beste bouwerk aan God se koninkryk. 

· Dit gaan nie oor vertoon nie. Lambertsbaai se mense is ongekunstelde, nederige dienaars van hulle kontrei en die samelewing. Dis mense wat onbeskroomd rimpels maak vir God se saak en sy koninkryk in die wêreld help grondvat.

Dit laat ’n mens dadelik dink aan Paulus se gevolgtrekking: Romeine 8:31-33: 

God is aan ons kant. God gee so baie vir ons om dat Hy nie eens sy eie Seun se lewe gespaar het nie. God het Hom in ons plek laat doodgaan. As Hy bereid was om so ver te gaan, sal hy mos enige iets vir ons doen. Boonop het Hy ons van al ons sonde vrygespreek (Die Boodskap).
Dit is ’n triomflied, maar ons sê dit saggies, omdat ons weet dit het nie net ’n paar sakke aartappels gekos nie. ’n Dodelike transaksie was nodig vir ons om te kan sê: “God is vir ons.” God was bereid om “te ver te gaan”, want Hy kon nie genoeg vir ons doen nie. Die enigmatiese Nederlandse teoloog Oepke Noordmans het dit in sy unieke woordrykheid só uitgedruk: “God skep. As skep nie genoeg is nie, kom Hy. As kom nie genoeg is nie, troos Hy.” Dít is “genade onbeskryflik groot” – God kan nie genoeg doen nie, omdat God omgee tot die mag drie in my en jou lewe!
 (Hierdie RPS is uiters gepas vir ’n preek binne Koninkrykstyd.)
